                                                     Керукова Галина Алексеевна, 

                                                     Никифорова Людмила Викторовна 

                                                     Шупашкарти 49-мĕш шкулта      

                                                      вĕрентекенсем

Надежда Васильевна Павлова – балет валли ҫуралнă чăваш хĕрĕ
(Надежда Васильевна Павлова балерина ҫуралнăранпа 65 ҫул ҫитнĕ май)

                                                  Юрри лайăх-и, ташши лайăх-и?

                                                Пирĕншĕн пулсан юрри лайăх

                                     Ташши тата лайăхрах.

(Чăваш халăх юрри)

Вĕрентӳ ĕҫĕнче урока тĕрлĕ майлă йĕркелеме пулать. Хамăрăн ĕҫре эпир пĕрлештернĕ уроксем ирттерме хăнăхрăмăр. Предметсене пĕр-пĕринпе ҫыхăнтарса вĕрентни, тĕрлĕ искусство материалĕпе усă курни ачасен тавракурăмне анлăлатать, тарăн пĕлӳ илме пулăшать, илемлĕхе туйма вĕрентет, вĕсен тĕнчекурăмĕ те пуянланать, вĕренес кăмăлĕ ӳсет. Вырăс шкулĕнче чăваш сăмахĕ урокĕсене музыка, рисовани, биологи, тăван ен культури урокĕсемпе пĕрлештерме пулать. Пĕрлештернĕ урока ирттермелли тĕп услов - предметăн тĕп темисем пĕр-пĕринпе тачă ҫыхăнса тăни.

Уроксенче час-часах халăх историйĕнче тарăн йĕр хăварнă пултаруллă та ĕҫчен ҫынсемпе паллашатпăр.

Надежда Васильевна Павлова балеринăпа тата балет искусствипе тĕплĕнрех паллашас тĕллевпе чăваш сăмахĕпе музыкăна пĕрлештерсе урок ирттертĕмĕр.
Урока хатĕрленнĕ май 5-мĕш класра вĕренекенсемпе Шупашкарти оперăпа балет театрне балет пăхма кайса килтĕмĕр. Балет, балеринăсем ҫинчен ӳкерчĕксем пухса стенд йĕркелерĕмĕр, Н. Павлова ҫинчен альбом турăмăр, рефератсем ҫыртăмăр, Н. Павлова ҫинчен ҫырнă кĕнекесен выставкине йĕркелерĕмĕр, стена хаҫачĕсем кăлартăмăр.

Урок теми. Надежда Васильевна Павлова – балет валли ҫуралнă чăваш хĕрĕ.

Урок тĕллевĕсем: 1) Н. Павловăн пурнăҫĕпе, пултарулăхĕпе, балет-ташă искусствипе, оркестрти инструментсен йĕркипе, хĕлĕхлĕ тата вĕрсе каламалли инструментсемпе паллаштарасси;

2) сцена ҫинчи илемлĕхе туйма, ăна юратма хăнăхтарасси;

3) ачасен пуплевне аталантарасси.

Кирлĕ хатĕрсем: Н. Павловăн портречĕ; Чăваш Республикин административлă картти; «Ступени в волшебный мир балета» ятлă видеокассета; «Симфонический оркестр» афиша-плакат; «Симфони оркестрĕнчи инструментсен йĕрки» схема; балетсен программисем; ваттисен сăмахĕсене ҫырнă плакат; кашни ача валли тест ĕҫĕ ирттермелли ыйтусемпе хуравсем.

Урок юхăмĕ. Класа йĕркелени. Урока П. Чайковскин «Лебединое озеро» балетри вальс кĕввипе пуҫлатпăр.

Паянхи урокра Надежда Павловăпа тата балет искусствипе тĕплĕнрех паллашатпăр.

-Кам-ши вăл Н. Павлова?

-Урок темине вуласан, вăл ăҫта ĕҫленине, хăш халăхĕн хĕрĕ пулнине пĕлме пулать-и?

Ҫапла, вăл чăваш хĕрĕ, пирĕн ентеш, балетра вăй хунă.

Н. Павловăн пурнăҫĕпе, пултарулăхĕпе паллашасси.

1. (Вĕренекенсем хăйсем ҫырнă рефератсен сыпăкĕсене вулаҫҫĕ).

1-мĕш вĕренекен. Кăҫал, май (ҫу) уйăхĕн 15-мĕшĕнче Надежда Васильевна Павлова хăйĕн 65 ҫулхи юбилейне уявлать. Вăл Шупашкарта ҫуралнă. Халĕ Мускавра пурăнать. Ашшĕ Василий Павлович рентгенотехник, амăшĕ Мария Ильинична ача садĕнче ĕҫленĕ. Вĕсем Шупашкар хулинче, Атăл хĕрринче, Дектярев урамĕнче, хăйсен ҫуртĕнче йышлăн пурăннă. Шупашкарти иккĕмĕш номерлĕ шкулта 1, 2 классенче вĕреннĕ. Ташлама юратнă. Ялан ура пӳрнисем ҫине тăрса ташланă. Пĕчĕклех балет кружокне ҫӳренĕ.

2-мĕш вĕренекен. Тăхăр ҫулта Надя Пермьри хореографи училищинче вĕренме пуҫлать. Училище интернатĕнче пурăннă. Л. П. Сахарова класĕнче вĕреннĕ.

Училище расписанийĕ тăрăх кăнтăрлахи апатчен пĕтĕмĕшле пĕлӳ паракан предметсене вĕреннĕ. Ун хыҫҫăн хореографи урокĕсем пулнă, каҫхине репетицисем ирттернĕ.

Н. Павлова 15 ҫултах балет артисчĕсен Пĕтĕм Союзри конкурсĕнче ылтăн медале тивĕҫнĕ. Тепĕр ҫултан Пĕтĕм тĕнчери конкурсра ăна чи аслă парне - «Гран-при» парса чысланă.

3-мĕш вĕренекен. Раҫҫей балет историйĕнче чаплисем сахал мар: Анна Павлова, Ольга Лепешинская, Галина Уланова, Майя Плисецкая - чаплисенчен чаплисем. Вĕсемпе пĕр ретре пирĕн ентеш, чăваш хĕрĕ Н. Павлова та.

2. 172-мĕш страницăра панă текстпа ĕҫлесси.

а) ҫĕнĕ сăмахсемпе паллашасси.

ăсталăх – мастерство

ĕмĕт – мечта

пиҫĕ кĕлетке - гибкое тело

хускану – движение

хапăлласа йышăнаҫҫĕ - встречают радушно

пултарулăх – способность

хавхалануллă ташă - вдохновляющий танец

ă) «Надежда Павлова» текста лайăх вулакан ачана вулаттарасси.

б) Текстра ҫак ҫĕнĕ сăмахсемлĕ предложенисене вуласа куҫарасси.
в) Текст содержанийĕ тăрăх ачасем пĕр-пĕрне ыйтусем параҫҫĕ, вĕсене хуравлаҫҫĕ.

- Сцена ҫине Надя мĕншĕн кайăк пек вĕҫсе тухрĕ?

- Н. Павловăн ашшĕпе амăшĕ мĕнле районсенче ҫуралса ӳснĕ?

- Картта ҫинче Вăрнар тата Ҫĕрпӳ районĕсене, Шупашкар хулине кăтартăр.

- Надя мĕнле кружока ҫӳренĕ?

- Вăл балерина пулма ăҫта вĕреннĕ?

- Надя конкурссенче мĕнле медале, мĕнле ята тивĕҫнĕ?

- Унăн партнерĕ кам пулнă?

- Надя мĕнле театрта балет солисчĕ пулса ĕҫленĕ?

- Каярахра мĕнле ҫĕршывсенче хăйĕн ăсталăхне кăтартнă?

Кану саманчĕ. Сăвă каласа хусканусем тăватпăр.

          Зарядка тăватпăр

          Эпир ирсерен.

          Хăюллă та паттăр

          Пулма пĕчĕкрен.

Балет искусствипе паллашасси.

«Ступени в волшебный мир балета» ятлă видеокассетăн пĕр пайне пăхса балетпа тата балеринăсен ĕҫĕпе паллашасси.

- Камсем ташлаҫҫĕ?

- Тумĕсем еплерех?

- Кĕвĕ ăҫтан илтĕнет?

- Мĕнле инструментсем вылянине илтрĕр?

Пĕтĕмлетӳ. Балет – ташă искусстви. Сцена ҫинче артистсем ташă урлă спектаклĕн содержанине уҫса параҫҫĕ. Арҫынсем те, хĕр арăмсем те, пĕчченшерĕн те, ушкăнпа (кордебалет) та ташлаҫҫĕ. Артистсем урисене пуанты тăхăннă. Хĕр ачасем ҫăмăл, ҫӳхе кĕпе (пачка) тăхăннă. Кĕвĕ сцена айĕнчен (оркестр шăтăкĕнчен) илтĕнет. Кунта оркестр вылять. Оркестрта хĕлĕхлĕ, вĕрсе калакан, ҫапса калакан музыка инструменчĕсем выляҫҫĕ.

Оркестрпа паллашасси.
Ку ĕҫе «Симфонический оркестр» афиша – плакат тата «Симфони оркестрĕнчи инструментсен йĕрки» схема тăрăх йĕркеленĕ.

4-мĕш вĕренекен. Оркестра дирижер ертсе пырать. Дирижертан сулахай енче сĕрме купăспа калакансем. Сылтăм енче виолончельсемпе, альтсемпе, контрабассемпе вылякансем вырнаҫаҫҫĕ. Кусем хĕлĕхлĕ инструментсем. Вĕсем дирижер ҫывăхнерех вырнаҫнă. Дирижертан кăшт аяккарах, ăна хирĕҫ вĕрсе каламалли инструментсемпе: флейта, гобой, кларнет, фагот, труба, валторн, тромбон, туба калакансем вырнаҫнă. Чи хыҫалта ҫапса калакан музыка инструменчĕсем – литаврсем. Симфони оркестрĕнче арфа, рояль, орган, гитара, мандолина, балалайка инструментсене те тĕл пулма пулать 

Вĕрентекен. Кĕвĕ сцена айĕнчен илтĕнет. Кунта симфонии оркестрĕ вылять. Оркестра дирижер ертсе пырать.

Балетра ĕҫлекенсем ҫинчен калаҫу ирттересси.

5-мĕш вĕренекен. Ҫакăн пек хитрелĕх сцена ҫине тухтăр тесе мĕн чухлĕ ҫын вăй хурать. Пĕри либретта (сценари) ҫырать. Композитор кĕвĕ кĕвĕлет. Балетмейстер ташшине лартать. Балерина ташлать. Балет йышĕ вăл пĕр балеринăран кăна тăмасть, ушкăнран (кордебалетран) тăрать. Художник тумĕсене шухăшласа тупать. Оркестри музыкантсем кĕвĕ шăрантараҫҫĕ. Ҫутăпа ĕҫлекен те кунтах вăй хурать.

Шупашкарти оперăпа балет театрĕ ҫинчен калаҫу ирттересси.

Ку ĕҫе балетсен программисем ҫине таянса йĕркеленĕ.

- Шупашкарта оперăпа балет театрĕ пур-и?

- Ҫак театр ăҫтарах вырнаҫнă?

- Унта мĕнле спектакльсем пулаҫҫĕ?

А. Минкусăн «Дон Кихот» 2 пайлă балет, П. Чайковскин «Щелкунчик» 3 пайлă балет, П. Чайковскин «Лебединое озеро» 3 пайлă балет, П. Чайковскин «Спящая красавица» 2 пайлă балет тата ытти балетсем пулаҫҫĕ.

- Ҫак программăсен хуплашки ҫине пăхса композиторĕ, либреттине ҫыраканĕ, балетмейстерĕ, художникĕ, дирижерĕ кам пулнине калăр.

- Программăра балетăн кĕске содержание те ҫырса кăтартнă. Партисене ташлакан артистсен ячĕсене те ҫырса панă. Балетсенче ташлакан артистсене каласа тухăр. (Елена Лемешевская, Михаил Яковлев, Татьяна Андреева т. ыт. те).

-Эсир балетра пулса курнă-и?

Вĕрентекен. Шупашкарта оперăпа балет театрĕ пур. Кунта балет фестивалĕсем те иртеҫҫĕ. 2021 ҫулта ака уйăхĕнче ҫакăн пек фестиваль пулса иртрĕ. Ку фестивале Мускавран, Киевран, Новосибирскран, Екатеринбургран балет артисчĕсем килсе хăйсен ăсталăхне кăтартрĕҫ.
173 страницăра панă 3-мĕш хăнăхтарăва пурнăҫласси. (Вĕрсе каламалли тата хĕлĕхлĕ инструментсен ӳкерчĕкĕсем тăрăх).

Оркестрта усă куракан инструментсене (сĕрме купăс, кларнет, фагот, тромбон, виолончель) тата халăхра усă куракан инструментсене (баян, пионино, купăс, сĕрме купăс, балалайка) тепĕр хут аса илсе ҫирĕплетсе хăваратпăр. Халăхра усă куракан инструментсене те оркестрта та тĕл пулма пулать.

Урока пĕтĕмлетни.Плакат ҫине ҫырса хунă ваттисен сăмахĕсем ҫине таянса ĕҫлетпĕр.

Ӳркенмен ăста пулнă.

Ăсти епле, ĕҫĕ те ҫапла.

Вĕрентекен. «Пулатăпах балерина», - тенĕ Н. Павлова. Тăрăшнă. Ӳркенмен. Ҫавăнпа паллă ăста – балерина пулнă. Надежда Павлова ячĕ тĕнчери балет искусствин историне яланлăхах кĕрсе юлать. Паллă ăстаҫăн ĕҫĕ те паллă. Хăйĕн пысăк пултарулăхĕпе Надежда Павлова чăваш халăхĕн ятне те ҫӳлеле ҫĕклет. Пирĕн те, ачасем, Надежда Павлова пек, паллă, ӳркенмен ăста пуласчĕ.

Ачасен пĕлĕвне хакласси. Тест ĕҫĕ ирттеретпĕр. Ачасен умĕнче 5 ыйту. Кашни ыйтăвĕ патне 3 ответ, вĕсенчен пĕри кăна тĕрс. Панă ответсенчен тĕрĕс вариантне суйласа илмелле, ҫав сас паллине ҫеҫ ҫырса хумалла.

1) Н. Павлова мĕнле халăх хĕрĕ?

а)тутар;

ă)чăваш;

б)вырăс;

2) Н. Павлова кам пулнă?

а)юрăҫă;

ă)музыка инструменчĕпе калакан;

б)ташăҫă-балерина;

3) Н. Павлова балерина пулма ăҫта вĕреннĕ?

а)Пермьре;

ĕ)Мускавра;

б)Хусанта;

4) Балетра артистсем мĕн тăваҫҫĕ?

а)юрлаҫҫĕ;

ă)сăвă калаҫҫĕ;

б)ташлаҫҫĕ;

5) Халĕ Н. Павлова ăҫта пурăнать?

а)Мускавра;

ă)Шупашкарта;

б)Пермьре.

Тестăн тĕрĕс хуравĕсем: 1 ă; 2 б; 3 а; 4 б; 5 а.

Киле ĕҫ парасси. «Н. Павлова» текстăн кĕске содержание калама вĕренĕр.

Урока вĕҫленĕ май урок эпиграфĕ патне таврăнар, доска ҫине ҫырнă юрă йĕркисене вулатпăр.

Чăваш халăхĕн чапа тухнă юрăҫсем анчах мар, чапа тухнă ташăҫăсем те пур. Вĕсенчен пĕринпе Надежда Васильевна Павлова балеринăпа паллашрăмăр

